
Executio testamenti. Capitulum. LXI. 
Testamentum debent executores perficere infra annum unum, nisi legittima causa subsit et 
impediat. Quod si non fecerint a iudice admoniti, si heredes sunt executores, perdunt 
hereditatem, si legatarii, perdunt legata, si extranei, omnia damna ex ista negligentia vel 
dilationem suborta persolvent. Si vero executores legata consumpserint, reddent 
quadruplum et si reddere non habent, infamentur vel carceri perpetuo intrudentur. Si vero 
heredes nolunt se de executione intromittere nec hereditatem parentum adire, tunc licet 
commissariis vel legatariis vel fisco se intromittere sic, ut testamentum defuncti per omnia 
perficiatur. Et propterea ad tot et tantas devenit successiones, ne pereat ultima voluntas 
testatoris. 

